Бейбітгүл Тұрғанбаева, Айман Болекбаева 
 (Қабанбай ауылы, Қазақстан)
ДАМУ – ҮЗДІКСІЗ ПРОЦЕСС

Даму – үздіксіз процесс. Басқаша айтқанда, адамның даму үрдісі оның бүкіл өмір бойына тән құбылыс. Әсіресе, ол балалық шағында қарқынды дамиды. Балалық шақ қоғамның рухани құндылықтары арқылы сипатталады. Әрі, балалық шаққа әр түрлі ғылым саласындағы мамандар көп көңіл бөледі. 
Бала кезінде адамның қоршаған ортаны тануға деген ұмтылысы белсенді болады. Бала кезде адам айналасын танып, ерте есейгісі келеді. Бірақ, даму әрқашанда біртекті немесе біртіндеп, баяулап жүрмейді. Ол жедел қарқынмен, мақсатқа жетуге ұмтылумен ерекше мазмұнда болуы мүмкін. И.П. Павлов «Даму – ішкі жүйке үрдістерінің және қоршаған шындық өмірдің адамға үздіксіз көрсетіп отырған сыртқы ықпалдарының өзара әрекеттесуі, айналадағы шындықтың адамға ықпал етуі», – деп санаған. Даму қарапайымнан күрделіге, төменнен жоғарыға, белгіліден белгісізге, ескіден жаңаға қарай бағыт ұстайды. 
Жалпы, даму – адамның дене және рухани күшінің сандық және сапалық өзгерістерінің объективті процесі.

Мұндай дамудың бірнеше түрлері бар. 

· Дененің дамуы – бойдың, салмақтың, күштің, дене пропорциясының өзгерістері.

· Физиологиялық даму – жүрек-қан айналымындағы, жүйке жүйесіндегі, ас қорыту қызметіндегі өзгерістер.

· Психикалық даму – адамның ақиқатты бейнелеу үдерістерінің, яғни, түйсіктің, қабылдаудың, ойлаудың, естің, сезімнің, қиялдың, сондай-ақ, психиканың жоғары қызметінің күрделенуіндегі, қажеттіліктің, әрекет мотивтерінің, қабілеттіліктің, қызығушылықтың, құндылық-бағыттылықтың өзгерістері.

· Әлеуметтік даму – қоғамдық, идеологиялық, экономикалық, өндірістік, құқықтық т.б. қатынастар жүйесіне қамтылу.
· Рухани даму – адам баласының өмірде өз орнын сезінудегі, қазіргі және болашақ ұрпақ алдында жауапкершілік сезіміндегі, әлем табиғатының күрделілігін түсінудегі, адами жетілу деңгейіне ұмтылудағы өзгерістер.

Л.С. Выготский бала дамуындағы жас ерекшелікке байланысты дағдарыстарды анықтаған және сол дағдарыс салдары ретіндегі даму үрдісін сипаттаған (1-кесте).
1-кесте. Л.С. Выготский бойынша бала дамуының кезеңдері
	Дағдарыс кезеңі
	Баланың басты іс-әрекеті мен моторикалық дамуы

	Нәресте кездегі  дағдарыс
0-1 жас аралығы
	Бала үшін өмірге келудің өзі дағдарыс. Бала жаңа жағдайға түседі. Іштегі ана құрсағынан сыртқы ортаға орын ауыстыру – баладағы бүкіл физиологиялық механизмді өзгертеді. Нәресте бұрынғы ортасынан температурасы төмен және ашық ортаға түседі, қоректенудің жаңа түріне көшеді. Бала үшін сорудың өзі күрделі әрекет. Нәрестеде шартты рефлекстер пайда болады. Ол  салмақ жинайды, ортамен өзара байланысы басталады.

	Бір жастағы дағдарыс 
	Балада әр нәрсеге деген қызығушылық пайда бола бастайды. Ересектермен нақты бір қатынас түрлері жүзеге асырылады. Баланың былдырлап, уілдеп, өзінше сөйлеуі, дауысқа деген реакциясы дами бастайды. Өз бетінше жүру қабілеті толық қалыптаспаса да, сәби ересектердің көмегімен тік тұра алады. Вербальды емес қарым-қатынасты меңгере бастайды. 

	Үш жастағы дағдарыс
	Сәби өз бетінше тік жүре алады. Оның сөзі ұғынықты болып, ересектермен қарым-қатынас жасай алады. Көбінесе бұл жастағы сәбиді сипаттайтын қылықтар мен қасиеттерге қырсығу, өз дегенін орындату, белгілі бір тәртіпке, ықпалға қарсылық таныту жатады. Сонда, үш жастағы дағдарыста екі жақты құбылыс көрінеді. Біріншіден, бала қиқарлық көрсетіп, ашу-ызасын шешесіне, ойыншықтарына ұрсу арқылы білдіреді. Екінші жағынан қарағанда, баланың мұндай қылықтары оның өз бетінше әрекет етуге және дербестікке, белсенділікке ұмтылысын көрсететін сияқты.                                           

	Жеті жастағы  дағдарыс
	Баланың мектепке келіп, «оқушы» атануы, белгілі бір ережелерге бағынып, ойын әрекетінен оқу әрекетіне көшуі оған бірқатар қиындықтар әкеледі. Жеті жастағы баланың бойы тез өсіп, едәуір физикалық, психологиялық, физиологиялық өзгерістер орын алады. Бұл кезеңде баланың тісі түсіп, оның орнына жаңа тістер шығады. Жеті жастағы баланың дағдарысы үш жастағы дағдарыстан әлдеқайда күрделі сипатта болады. Бала көбінесе қырсығып, айтқанға көне кетпейді. Оның жүріс-тұрысында анық байқалатын өзгерістер пайда болады. Мінез-құлқында, жүріс-тұрысында ерекше қылықтар пайда болады: бала ұшқалақтық, қылжақбастық, күлдіргі қылықтар танытып, өзін сайқымазақ ретінде көрсетеді.

	Он үш жастағы дағдарыс 
	Бұл кезеңде баланың ересек өмірге біршама жақындауы басталады. Оның қарым-қатынас жасау ортасы өзгереді. Бұл жастағы жеткіншек үшін құрбы-құрдастары өмірінің бір бөлшегі іспеттес болады. Жеткіншекке ата-ананың іс-әрекетіне, сөзіне қарсы шығу жиі орын ала бастайды. Сонымен қатар, өз дегенін жүзеге асыру, өз үйінен безіп, қашқақтау сияқты қылықтары белең алады. 


Сонда, дағдарыс кезінде қай жаста болмасын балаларға аса көңіл бөлу керек. Қазіргі уақытта балалардың дамуындағы ауытқулар көбінесе қоғамдағы, отбасындағы кейбір келеңсіз жағдайлармен байланысты. Әсіресе, ата-аналардың көпшілігі әр түрлі себептермен бала жағдайына жеткілікті дәрежеде көңіл бөле бермейді. Бір жағынан, отбасындағы тапшылық та рухани және мәдени құндылықтарға әрқашан бағдарлануға мүмкіндік бере қоймайды. Ата-ананың көпшілігі ең алдымен отбасының тіршілігіне қажетті қаражат табуға тырысады. Сонымен қатар, ата-аналардың өз балаларына қамқорлық танытып, көздерінен таса қылмай, тәрбие беруіне уақыттары да жетпей жатады. Содан баланың денсаулығы мен даму мәселесі екінші орынға ысырылып қалады. Осыған орай түрлі апаттардың, инфекциялардың зардабынан және орталық жүйке жүйесіне байланысты науқасқа шалдыққан балалардың саны жыл санап көбейіп келеді. 
Әлбетте, әдебиетте бала дамуындағы қалыпты жағдайдан ауытқулардың түрлері былайша топтастырылады.
· Құлағы естімейтін, көзі көрмейтін, сөйлей алмайтын, тірек-қимыл аппаратында ауытқуы бар балалар.
· Психикалық дамуы тежелген балалар.
· Астеникалық жағдайдағы және уайым-қайғысы бар балалар.
· Психопатиялық мінез-құлықпен сипатталатын балалар.
· Ақыл-ойында ауытқушылығы бар балалар (дебильдік, имбецильдік, идиотия дәрежелеріндегі олигофрендер).
· Түрлі психикалық аурлардың бастапқы сатысындағы балалар.

О.Н. Усанова дамудағы ауытқушылықтың жіктемесін ықшамдап ұсынады:
· Түрлі ағзалардың қызметіндегі бұзылуларға байланысты бала дамуындағы ауытқулар.
· Балалардың дене бітісіндегі, ішкі ағзаларындағы жетілмеушіліктің салдарынан дамудағы ауытқулардың болуы.
· Психикалық ауруларға шалдыққан бала дамуындағы ауытқулар.

Ал, В.А. Лапшин және Б.П. Пузанов дамуындағы ауытқуларға байланысты балалар тобын төмендегідей бөліп көрсетеді:

· Сенсорлық дамудағы кемістігі бар (есту және көру қабілеттері кем) балалар.
· Ақыл-ой дамуы кем балалар (ақыл-есі кем және психикалық дамуы кеш қалған балалар).
· Тілінде мүкістігі бар балалар.
· Тірек-қимыл аппаратының қызметі қалыпты деңгейде жетілмеген балалар.
· Дамуындағы кемістік кешенді сипаттағы балалар.
· Анатомиялық-физиологиялық, психо-физиологиялық жағынан дамуында үйлесімсіздік орын алған  балалар.
В.П. Кащенко балалардың мінез бітістеріндегі ауытқуларға байланысты екі топты ажыратып, қарастырды (2-кесте).
2-кесте. В.П. Кащенко бойынша мінез дамуындағы ауытқуы бар балалардың типтік сипаттамасы

	Балаларда мінез бітістерінің дамуындағы ауытқулардың негіздері
	Дамуында ауытқуы балалардың ерекше сипаттары

	Мінезіндегі кемшіліктері бар балалардың қылықтарындағы эмоциялық астарлар
	Тұрақсыздық 

	
	қозғыштықтың жоғары болып, аффектілік қылықтарға бейімділік

	
	адамдарды жақсы көруді немесе оларды ұнатпауды ашық көрсету; қылықтардың албырттығы мен ырықсыздығы 

	
	долылық, ызақорлық

	
	қорқақтық және күйзеліске ұрындыратын түрлі фобиялар

	
	енжарлық, селқостық

	
	түңіліп, торығу немесе шектен тыс көңілділік

	
	салақтық немесе педантизм

	
	кітап оқуға деген құмарлық

	Мінезіндегі кемшіліктері бар балалардың белсенділік танытуы, 

ерік-жігер көріністері
	жанға батып, адамды қынжылтатын белсенділіктің көріністері

	
	тым сөз құмарлық

	
	үнемі шөліркеп тұру

	
	нақты мақсаттың болмауы

	
	Желөкпелік

	
	Алаңғасарлық

	
	қаперсіз өтірік айту

	
	мағынасыз ұрлық

	
	Жануарларды азаптау

	
	қасындағы адамдарды табалау және жәбірлеу 

	
	Негативизм

	
	Жауыздық

	
	асқан бойкүйездік

	
	Тұйықтық

	
	Кезбелік


Балалардың дамуына нәрестенің құрсақтағы жетілуі, оның өмірге келген сәтіндегі әр түрлі факторлар әсер етуі мүмкін. Осы орайда генетикалық ауытқулар орын алады. Мұнда жүкті ананың ішімдік, есірткі қолдануы; шылым шегуі; психикалық және физикалық түрлі жарақаттар алуы; жұқпалы немесе созылмалы ауруларға шалдығуы; тұрмыс жағдайының нашар болуы басты себептер. Бұның бәрі бала денсаулығына орасан зиян келтіреді. Атап айтқанда, жүктілік кездегі ананың денсаулығындағы, әлеуметтік жағдайындағы күрделі мәселелер баланы түрлі ми ауруларына, оның бас сүйегінің зақымдануына, жүйке жүйесінің қызметіндегі ауытқуларға шалдықтыруы ықтимал. Сондай-ақ, нәресте дүниеге келгеннен кейін де өсіп, толымды дамуына оны тамақтандырудың тәртібін сақтамаудан бастап анасының ұйқысының дұрыс қанбауы, отбасындағы түрлі жағымсыз жағдаяттарға (күнделікті ұрыс-керістер, айғай-шулар) дейін кедергі келтіреді. Көбінесе, балалардың, тіпті, жасөспірімдердің дамуындағы кемшіліктер ата-аналардың, ересектердің оларға дұрыс көңіл бөлмеуінің салдарынан болады. Мысалы, ата-аналардың, ересек адамдардың бала дамуына салғырттығы  былайша көрінеді:

· баланың іс-әрекетіне, денсаулығына жүйелі түрде бақылаудың жоқтығы;

· бала тәрбиесі, денсаулығы бойынша дәрігерлердің, мамандардың нұсқаулары мен кеңестеріне жүгінбеу;

· бала тұлғасында моральдық, ізгі қасиеттерді қалыптастыруға назар аудармау;

· баланың эмоциялық-еріктік саласының дамуына мән бермеу;

· рухани немесе физикалық жағынан балаларға қиын тиетін жағдайларға себепкер болу;

· баланың жеке басындағы психологиялық, әлеуметтік мәселелерге көңіл бөлмеу;

· тілінде мүкістігі бар балалармен арнайы жұмыстар жүргізбеу; және т.с.с.   

Бала онтогенезінің бастапқы кездерінде байқалып, анықталған кемістіктерді түзету үшін дер кезінде оларға коррекциялық көмек көрсету қажет. Әйтпесе, бұл сатыдағы кемістіктер екінші сатыдағы кемістіктерге ұштасуы әбден мүмкін. Ал, екінші кемістіктер сатысы баланың әлеуметтік бейімделуін шектеп, оның эмоциялық-еріктік саласы мен мінез-құлқының, жүріс-тұрысының бұзылуына жеткізеді. Сонда, дер кезінде кемістіктерді айқындап, оларға коррекция жүргізілмесе, бұл жағдай баланың педагогикалық және әлеуметтік жағынан кері кетуіне әкеліп соқтырады. Кемістіктің сипатына байланысты және оның пайда болу уақытына қарай оларды толықтай жоюға болады. Кемістіктердің тағы бір тобын түзету тиімді нәтиже береді. Ал, кейбір жағдайларда баланың «күшті жақтарына екпін түсіріп» (Л.С. Выготский), дамудағы кемістіктердің орнын жетілген әрекеттермен, қалыптасқан мәнді сапалармен басып, кемістіктердің орнын толтыруға тура келеді.  

Сондықтан, педагогтарға баладағы ауытқулардың шығу, пайда болу, даму себептерін анықтап қана қою маңызды емес. Әрбір педагог бала дамуындағы кемістіктерді түзетудің әдістері мен тәсілдерін меңгеріп, оларды дәлме-дәл қолдана алулары тиіс.  Әсіресе, бала дамуындағы бұзылуларды дер кезінде анықтап, оның пайда болу себептерін бірден бейтараптандыру кезек күттірмейтін маңызды жұмыс болып табылады. Олай болса, балаларға тиімді коррекциялық көмек көрсету үшін оларға неғұрлым ертерек диагноз қойған дұрыс. 

